
Riżoluzzjoni tal-Parlament Ewropew dwar is-sitwazzjoni fil-Bosnja - Ħerzegovina

Il-Parlament Ewropew,

– wara li kkunsidra l-Ftehim ta’ Stabbilizzazzjoni u Assoċjazzjoni (FSA) bejn il-
Komunitajiet Ewropej u l-Istati Membri tagħhom, minn naħa waħda u l-Bosnja -
Ħerzegovina min-naħa l-oħra, iffirmat fis-16 ta’ Ġunju 2008,

– wara li kkunsidra l-konklużjonijiet tal-Kunsill tas-16 ta’ Ġunju 2003 dwar il-Balkani tal-
Punent kif ukoll dawk tat-30 ta’ Novembru 2009 dwar il-Bosnja – Ħerzegovina,

– wara li kkunsidra r-Regolament tal-Kunsill Nru 1244/2009 tat-30 ta’ Novembru 2009 
dwar il-liberalizzazzjoni tal-viżi1,

– wara li kkunsidra r-riżoluzzjoni tiegħu tal-24 ta’ April 2009 dwar is-sitwazzjoni fil-Bosnja 
– Ħerzegovina2, 

– wara li kkunsidra l-Artikolu 110(2) tar-Regoli ta’ Proċedura tiegħu,

A. billi l-Bosnja-Ħerzegovina (BĦ) għaddejja minn perjodu ta’ staġnar politiku b’paraliżi 
politika mifruxa, b’relazzjonijiet interetniċi ħżiena u bl-elit politiku tagħha mhux kapaċi 
jkollu viżjoni komuni dwar il-problemi politiċi, ekonomiċi u soċjali urġenti tal-pajjiż,

B. billi r-retorika nazzjonalista dejjem aktar ħarxa tikkuntrasta bil-qawwi mal-valuri bażiċi 
Ewropej, ixxekkel ir-rikonċiljazzjoni interetnika u qed tfixkel l-ambizzjonijiet tal-pajjiż 
għas-sħubija fl-UE; billi l-BĦ qed tirriskja li taqa’ dejjem aktar lura minn pajjiżi oħra tal-
Balkani tal-Punent,

C. billi t-tfarrik tal-proċess ta’ tfassil ta’ politika bejn l-Istat u l-Entitajiet kif ukoll in-nuqqas 
ta’ armonizzazzjoni fit-tfassil tal-liġijiet bejn il-livelli differenti ta’ gvern għadhom l-
ostakolu ewlieni għall-ħidma effikaċi tal-gvern,

D. billi r-riforma kostituzzjonali tibqa' r-riforma ewlenija għat-trasformazzjoni tal-BĦ fi stat 
effikaċi u li jaħdem tajjeb; billi l-istruttura kumplessa tal-ġudikatura, in-nuqqas ta’ baġit 
uniku, l-assenza ta’ Qorti Suprema federali, li tista’ trawwem l-armonizzazzjoni fost l-
erba’ ġurisdizzjonijiet interni, l-indħil politiku fis-sistema ġudizzjarja u l-isfidi kontinwi 
għall-ġurisdizzjoni u l-kompetenzi tal-aġenziji ġudizzjarji fil-livell tal-Istat mill-Gvern tar-
Repubblika Srpska (RS), idgħajfu l-funzjonament tal-ġudikatura u jxekklu l-isforzi għal 
riforma; billi l-istrutturi ta’ entità – kif intirtu mid-deċiżjonijiet internazzjonali -
għandhom jinbidlu biex isiru aktar effiċjenti,

E. billi l-futur Ewropew taċ-ċittadini kollha tal-pajjiż huwa fl-Unjoni Ewropea; billi huwa 
biss bħal pajjiż wieħed li l-BĦ għandha l-prospett ta’ sħubija fl-UE u kull attentat li 

                                               
1 Regolament tal-Kunsill (KE) Nru 1244/2009 tat-30 ta’ Novembru 2009 (ĠU L 336/1, 18.12.2009)
2 Testi adottati, P6_TA(2009)0332

jimmina u jdgħajjef l-istituzzjonijiet tal-Istat, li jżomm lis-soċjetà ostaġġ ta’ politiki 
nazzjonalisti irresponsabbli, se jċaħħad liċ-ċittadini kollha milli jakkwistaw il-benefiċċji 
tal-integrazzjoni Ewropea; billi l-aġendi etniċi u ta’ entità prevalenti jistgħu jxekklu t-
twettiq tar-rekwiżiti għas-sħubija fl-UE u fin-NATO, 

F. billi l-għeluq prematur tal-Uffiċċju tar-Rappreżentant Għoli (OHR), ibbażat fuq ix-xewqa 
leġittima li tiżdied is-sjieda lokali tal-proċess politiku, jista’ jkollu impatt fuq l-istabilità 
tal-pajjiż u fuq il-pass u l-eżitu tar-riformi tant meħtieġa,

G. billi l-Kunsill u l-Kummissjoni jridu juru li għandhom iktar kapaċità ta' tmexxija u l-ħila li 
jkunu l-mutur li jagħti spinta biex jinbdew u jkunu implimentati aktar riformi,

H. billi l-awtoritajiet tal-BĦ ma żgurawx b’mod adegwat il-ġustizzja u r-riparazzjoni għall-
eluf ta’ nisa u tfajliet li kienu stuprati tul il-gwerra bejn l-1992-95 u billi l-vittmi spiss ma 
kinux ittrattati b’dinjità jew mogħtija biżżejjed protezzjoni u għajnuna biex jerġgħu 
jibdew ħajjithom,

I. billi l-BĦ ma ġietx inkluża fir-Regolament tal-Kunsill tat-30 ta' Novembru 2009 li jagħti 
liċ-ċittadini ta' tliet pajjiżi tal-Balkani tal-Punent id-dritt għall-ivvjaġġar mingħajr viża lejn 
iż-żona Schengen,

J. billi l-persistenza ta’ firdiet etniċi qawwija għandha tingħeleb b’sistema edukattiva aktar 
integrata, moderna u li ma taħdimx bis-segregazzjoni fil-pajjiż,

Il-perspettiva Ewropea

1. Jesprimi n-nuqqas ta’ sodisfazzjon tiegħu dwar il-progress limitat miksub mill-BĦ bħala 
pajjiż kandidat potenzjali fit-triq lejn is-sħubija fl-UE; jinnota bi tħassib dejjem akbar il-
klima politika instabbli u n-nuqqas ta’ viżjoni komuni għaż-żewġ entitajiet, u jikkundanna 
l-użu ta’ lingwaġġ xewwiexi, li jdgħajjef il-proċess ta’ rikonċiljazzjoni interetnika u l-
funzjonament tal-istrutturi tal-Istat;

2. Iħeġġeġ lill-mexxejja politiċi sabiex ma jużawx retorika nazzjonalista ta' firda li 
tippolarizza s-soċjetà, sabiex jimpenjaw ruħhom serjament u jilħqu ftehimiet li jinżammu 
li jħejju l-istituzzjonijiet tal-BĦ għall-integrazzjoni fl-UE;

3. Ifakkar li sħubija fl-Unjoni Ewropea tfisser l-aċċettazzjoni tal-valuri u r-regoli li fuqhom 
hi bbażata l-UE, jiġifieri r-rispett għad-drittijiet tal-bniedem, inklużi d-drittijiet tal-
minoranzi, is-solidarjetà, it-tolleranza, id-demokrazija u l-istat tad-dritt, inkluż ir-rispett 
għall-indipendenza tal-ġudikatura;

4. Jistieden lill-Viċi President/ir-Rappreżentant Għoli (VP/RGħ) u lill-Kummissarju għat-
Tkabbir u għall-Politika Ewropea tal-Viċinat biex jużaw l-influwenza kollha tal-UE fuq il-
politiċi tal-BĦ sabiex dawn jaħdmu iktar flimkien biex jissodisfaw ir-rekwiżiti tas-Sħubija 
Ewropea u l-obbligi kollha li jirriżultaw mill-FSA; ifakkar lill-parteċipanti politiċi kollha 
li dawn iż-żewġ dokumenti huma l-pjan direzzjonali lejn l-integrazzjoni Ewropea u li hi r-
responsabilità tagħhom vis-à-vis ċ-ċittadini li jaqblu dwar ir-riformi; iħeġġeġ lill-VP/RGħ 
u lill-Kummissjoni biex jagħmlu użu aktar konsistenti u determinat mill-kundizzjonijiet 
imposti mill-UE;

5. Juri appoġġ qawwi lill-OHR u jenfasizza li t-tranżizzjoni tista’ titlesta biss ladarba l-
awtoritajiet tal-BĦ jkunu ssodisfaw bis-sħiħ il-ħames għanijiet u ż-żewġ kundizzjonijiet;

6. Iħeġġeġ lill-awtoritajiet tal-RS biex ikomplu jipparteċipaw b’mod attiv fin-negozjati dwar 
id-distribuzzjoni tal-proprjetà tal-istat elenkata mill-OHR u jistedinhom biex ma jadottawx 
leġiżlazzjoni dwar il-proprjetà pubblika fl-RS peress li att bħal dan ikun ksur serju tad-
deċiżjoni tar-Rappreżentant Għoli li tipprojbixxi l-bejgħ ta’ proprjetà pubblika, bil-
konsegwenza tad-dewmien fl-għeluq tal-OHR;

7. Jistieden lill-Gvern tal-RS sabiex jirrispetta l-Ftehim għall-Paċi ta’ Dayton kollu kemm hu 
u ma jisfidax azzjonijiet meħuda skont dan il-ftehim u r-riżoluzzjonijiet tal-Kunsill tas-
Sigurtà tan-NU; iqis lir-Rappreżentant Għoli bħala l-awtorità finali rigward l-
interpretazzjoni tal-implimentazzjoni ċivili tal-ftehim ta’ paċi; attakki personali u theddid 
ta’ teħid ta’ azzjoni legali kontra r-Rappreżentant Għoli u l-persunal tiegħu mhumiex 
aċċettabbli;

8. Jistieden lill-UE u lill-Istati Membri sabiex jikkumbattu l-indifferenza ta’ sezzjonijiet kbar 
tal-istituzzjoni politika billi joħolqu sħubija privileġġata mas-soċjetà ċivili u mal-komunità 
kummerċjali;

9. Jinnota b’sodisfazzjon il-kontribut sinifikanti tal-Operazzjoni Althea għall-istabilità u s-
sigurtà tal-BĦ u jilqa’ d-deċiżjoni tal-Kunsill li jipprovdi bini ta’ kapaċità mhux 
eżekuttiva u appoġġ għat-taħriġ; Jilqa’ l-estensjoni tal-mandat tal-EUFOR bi qbil mar-
riżoluzzjoni 1895 tal-Kunsill ta’ Sigurtà tan-NU;

Ir-riforma kostituzzjonali u r-riforma tal-ġudikatura

10. Itenni l-pożizzjoni tiegħu dwar ir-rekwiżiti li għandhom ikunu ssodisfati permezz tar-
riforma kostituzzjonali:

a) L-Istat għandu jkollu biżżejjed setgħat leġiżlattivi, baġitarji, eżekuttivi u ġudizzjarji 
biex jiffunzjona bħala membru tal-UE, biex joħloq u jżomm spazju ekonomiku wieħed 
funzjonali, biex jippromwovi l-koeżjoni ekonomika u soċjali u biex jirrappreżenta u 
jiddefendi l-interessi tal-pajjiż lil hinn mill-fruntieri; is-salvagwardja ta’ interessi 
nazzjonali vitali fil-BĦ għandu jkun kompatibbli mal-kapaċità tal-pajjiż li jaġixxi;

b) In-numru ta' livelli amministrattivi involuti fl-immaniġġjar tal-pajjiż għandu jkun 
proporzjonali mar-riżorsi finanzjarji tal-BĦ u għandu jkun ibbażat fuq allokazzjoni 
effiċjenti u effettiva tar-responsabilitajiet;

c) Iċ-ċittadini kollha għandhom igawdu l-istess drittijiet bħall-popli kostitwenti 
f’konformità sħiħa mal-Konvenzjoni Ewropea dwar id-Drittijiet tal-Bniedem (KEDB);

11. Ifakkar li t-tisħiħ tal-Istat ċentrali ma jfissirx li jiddgħajfu l-entitajiet iżda li jinħolqu l-
kundizzjonijiet għal amministrazzjoni effiċjenti li tkun kapaċi timplimenta l-isforzi għar-
riforma nazzjonali u li, permezz ta’ dan, tħejji lill-pajjiż kollu għall-adeżjoni mal-UE;

12. Jistieden lill-awtoritajiet tal-Bosnja-Ħerzegovina sabiex jemendaw id-dispożizzjonijiet 

kostituzzjonali rilevanti u d-dispożizzjonijiet rispettivi fil-Liġi Elettorali tal-BĦ qabel l-
elezzjonijiet ġenerali f’Ottubru 2010 sabiex ikun evitat li dawn l-elezzjonijiet isiru skont 
regoli li jiksru l-KEDB;

13. Ifakkar fil-ħtieġa li tkun stabbilita Qorti Suprema fil-livell Statali u li din tkun integrata 
fil-qafas kostituzzjonali sabiex taġixxi bħala fattur ta' integrazzjoni għall-ġurisprudenza 
fil-pajjiż u twassal għall-armonizzazzjoni gradwali tal-erba’ sistemi legali differenti tal-
BĦ;

14. Jistieden lill-atturi politiċi kollha sabiex iwettqu d-69 attività prevista fil-pjan ta’ azzjoni 
ta’ appoġġ għall-Istrateġija għar-Riforma tal-Qasam tal-Ġustizzja;

Il-ġlieda kontra r-reati tal-gwerra, il-kriminalità organizzata u l-korruzzjoni

15. Jilqa’ l-fatt li l-kooperazzjoni mat-Tribunal Kriminali Internazzjonali għal dik li kienet il-
Jugoslavja (ICTY) kompliet tkun sodisfaċenti u li kien hemm kooperazzjoni adegwata 
bejn it-Tribunal u l-awtoritajiet tal-Istat u tal-Entitajiet; iħeġġeġ, madankollu, lill-
awtoritajiet tal-BĦ sabiex iħaffu l-implimentazzjoni tal-Istrateġija Nazzjonali rigward ir-
Reati tal-Gwerra u biex jibdew jittrattaw il-madwar għaxar t’elef każ ta’ reat tal-gwerra 
pendenti madwar il-pajjiż kif ukoll jispeċifikaw ir-riżorsi materjali u tekniċi meħtieġa 
sabiex jittellgħu l-Qorti dawk kollha li kkommettew reat, inkluż dawk responsabbli għall-
istupri u l-vjolenza sesswali;

16. Jistieden lill-awtoritajiet tal-Bosnja-Ħerzegovina sabiex jinkludu definizzjoni ta’ vjolenza 
sesswali fil-Kodiċi Kriminali b'konformità ma' standards internazzjonali, sabiex jagħtu 
lill-vittmi kumpens adegwat, appoġġ ekonomiku, soċjali u psikoloġiku, inkluż l-ogħla 
livell possibbli ta' servizzi ta’ appoġġ ta’ saħħa mentali u fiżika, jiżviluppaw programmi u 
jallokaw riżorsi adegwati għall-ħarsien tax-xhieda fuq perjodu ta' żmien twil; jistieden lill-
Kummissjoni u lil donaturi internazzjonali oħrajn sabiex jappoġġjaw lill-awtoritajiet tal-
Bosnja-Ħerzegovina f'dan l-isforz tagħhom permezz ta' riżorsi finanzjarji u għarfien espert 
maħsuba għall-vittmi ta' reati tal-gwerra u ta' vjolenza sesswali;

17. Ifakkar fil-ħtieġa urġenti li jinbnew ħabsijiet ta’ sigurtà għolja u biex jinbnew mill-ġdid il-
faċilitajiet eżistenti sabiex dawk akkużati b'reat tal-gwerra jinżammu f’postijiet sikuri;

18. Jistieden lill-awtortajiet tal-BĦ biex jippromwovu r-ritorn sostenibbli, jindirizzaw il-
ħtiġijiet ta’ dawk kollha li għadhom jgħixu f’ċentri kollettivi u jimplimentaw miżuri għall-
integrazzjoni soċjali tagħhom;

19. Jiddispjaċih għall-progress limitat irreġistrat fil-ġlieda kontra l-korruzzjoni minħabba 
koordinazzjoni dgħajfa ta’ sforzi kontra l-korruzzjoni fil-livell tal-Istat u n-nuqqas tal-
investigazzjoni u l-prosekuzzjoni effettiva ta’ suspetti f'każijiet ta’ korruzzjoni ta' livell 
għoli prevalenti fi strutturi tal-gvern, fi proċeduri ta' akkwist pubbliku, fl-għoti tal-liċenzji 
tan-negozji u fis-setturi tas-saħħa, l-enerġija u t-trasport; jitlob, f’dan ir-rigward, il-ħolqien 
mingħajr dewmien ta’ entità kontra l-korruzzjoni kif ukoll l-implimentazzjoni miftiehma 
tal-istrateġija l-ġdida għall-ġlieda kontra l-korruzzjoni (2009-2014) u tal-Pjan ta' Azzjoni 
marbut magħha;

Il-liberalizzazzjoni tal-viżi

20. Jinnota b’sodisfazzjon li l-awtoritajiet tal-Bosnja-Ħerzegovina ħaffu l-isforzi tagħhom 
għar-riforma u ssodisfaw il-kundizzjonijiet leġiżlattivi pendenti stipulati fil-pjan 
direzzjonali għal reġim mingħajr viżi;

21. Jistieden lill-Kummissjoni sabiex tressaq b’urġenza pakkett leġiżlattiv dwar il-
liberalizzazzjoni tal-viżi, sakemm ikun hemm evalwazzjoni finali pożittiva rigward il-
konformità mal-parametri meħtieġa, lill-Parlament Ewropew u lill-Kunsill sabiex il-
leġiżlazzjoni rilevanti tiġi adottata qabel il-vaganzi tas-sajf 2010;

Il-qagħda tas-sistema edukattiva

22. Filwaqt li jirrikonoxxi l-progress ta’ min ifaħħru li sar fil-livell istituzzjonali, iħeġġeġ lill-
awtoritajiet tal-BĦ biex jiffukaw fuq l-implimentazzjoni sħiħa tal-liġijiet ta’ qafas, biex 
b’hekk inaqqsu t-tfarrik tas-sistema edukattiva, u, bl-assistenza tas-Sħubija Ewropea, 
jieħdu miżuri għat-titjib tal-kwalità ġenerali tal-edukazzjoni biex ikunu ssodisfati l-
ħtiġijiet tas-suq tax-xogħol u l-miri tal-proċess ta’ Bolonja;

23. Jinnota li l-edukazzjoni hi mutur ewlieni għar-rikonċiljazzjoni interetnika ġenwina;
jikkunsidra li, fil-kuntest tal-assistenza tal-UE, għandha tingħata attenzjoni akbar għal 
promozzjoni ta' sistema edukattiva inklussiva u mhux diskriminatorja, ibbażata fuq it-
tolleranza u r-rispett għad-diversità, u għall-eliminazzjoni tas-segregazzjoni ta' gruppi 
etniċi differenti (żewġ skejjel taħt saqaf wieħed) bl-iżvilupp ta' programmi edukattivi 
komuni u klassijiet integrati fiż-żewġ entitajiet;

Sitwazzjoni ekonomika, politika soċjali

24. Jistieden lill-parteċipanti kollha sabiex jagħmlu sforzi persistenti għar-riforma ekonomika, 
biex jieħdu azzjonijiet ta’ ġurisdizzjoni komuni u biex jiffaċilitaw attivitajiet ekonomiċi 
biex iroddu lura l-fiduċja tal-investituri sabiex il-Bosnja-Ħerzegovina ma taqax lura aktar  
fir-reġjun;

25. Ifakkar li l-FSA jeħtieġ it-tisħiħ tal-koordinazzjoni politika bejn il-gvernijiet tal-entitajiet 
u l-ħolqien ta’ spazju ekonomiku wieħed immirat għal swieq tal-art u tax-xogħol aħjar, 
bħala element ewlieni tar-riforma ekonomika; jiddispjaċih, f’dan ir-rigward li t-tfarrik tal-
leġiżlazzjoni dwar is-suq intern u tas-sistemi ta’ sigurtà soċjali għadu l-ostakolu ewlieni 
għall-moviment ħieles tal-persuni fil-pajjiż;

26. Iħeġġeġ it-tisħiħ tal-koordinazzjoni fiskali bl-iżgurar tal-funzjonament tajjeb tal-Awtorità 
tat-Taxxa Indiretta u l-Kunsill Fiskali Nazzjonali; iħeġġeġ lill-Kunsill tal-Ministri biex 
jinnomina, wara ħafna dewmien, Direttur permanenti għall-Awtorità tat-Taxxa Indiretta;

27. Jistieden lill-Assemblea Parlamentari tal-BĦ, sabiex, bil-għan li jsir ċensiment fil-pajjiż 
kollu fl-2011, tadotta Liġi dwar iċ-Ċensiment, li hi essenzjali għall-iżvilupp ekonomiku u 
soċjali tal-pajjiż kif ukoll biex tkompli l-għajnuna tal-UE;

28. Jistieden lill-awtoritajiet tal-BĦ sabiex jimplimentaw miżuri mmirati biex itaffu l-faqar u 
jiżviluppaw xibka ta’ sigurtà soċjali li hi tkun aħjar għall-foqra u biex jiżviluppaw sistema 
ta’ protezzjoni soċjali effiċjenti u sostenibbli;

29. Jilqa’ b'sodisfazzjoni l-emendi leġiżlattivi l-aktar riċenti mill-Parlament tal-Federazzjoni li 
jintroduċu l-prinċipju ta’ benefiċċji soċjali monetarji bbażati fuq il-bżonnijiet u 
restrizzjonijiet baġitarji applikati għall-utenti kollha tal-baġit inkluż il-veterani; jinnota li 
l-leġiżlazzjoni l-ġdida tista’ tiftaħ it-triq għad-diżborż tas-self għall-politika tal-iżvilupp 
mill-Bank Dinji u t-tieni rata tal-arranġament ta’ riżerva tal-FMI; iħeġġeġ lill-Parlament 
tal-Federazzjoni sabiex jadotta miżuri ulterjuri mmirati lejn dixxiplina fiskali akbar;

Kooperazzjoni reġjonali

30. Jenfasizza l-importanza tal-kooperazzjoni reġjonali u jqisha bħala element ewlieni għall-
proċess ta’ rikonċiljazzjoni permezz tat-tisħiħ tal-kuntatti bejn il-popli;

31. Ifaħħar il-parteċipazzjoni attiva fil-kooperazzjoni reġjonali tal-BĦ, b’mod partikolari bl-
iffirmar mal-Kroazja u s-Serbja tal-ftehimiet dwar għajnuna legali internazzjonali fi 
kwistjonijiet kriminali u ċivili mmirati lejn it-twettiq ta' sanzjonijiet kriminali kontra 
persuni li ġew ikkundannati f’pajjiż firmatarju u li mbagħad ħarbu lejn pajjiż ieħor;

32. Jagħti istruzzjonijiet lill-President tiegħu sabiex jibgħat din ir-riżoluzzjoni lill-Viċi 
President/ir-Rappreżentant Għoli, lill-Kunsill, lill-Kummissjoni u lill-gvernijiet u lill-
parlamenti tal-Bosnja-Ħerzegovina u l-entitajiet tagħha.


